Ioan, y disgybl annwyl (26)
Os darllenwn ei lythyrau mae pwyslais Ioan ar gariad yn amlwg. Dyma ddyn oedd wedi dewis ildio popeth er mwyn gwasanaethu Iesu. Mae’n byw bywyd yn ei gyflawnder am ei fod yn ufudd i Dduw. Mae ei gariad personol at Iesu yn gryf, ac mae ei gariad tuag at ei gyd-Gristnogion hefyd yn amlwg. Mae’r berthynas bersonol rhwng unigolyn a Duw yn bwysig, ac mae creu perthynas agos gyda Christnogion eraill yn bwysig iawn hefyd.

Mae gen i lawer mwy i'w ddweud wrthot ti, ond dw i ddim am ei roi ar bapur. Dw i'n gobeithio dod i dy weld di’n fuan iawn, i ni gael siarad wyneb yn wyneb. 
Dw i’n gweddïo y byddi di’n profi heddwch dwfn Duw! Mae dy ffrindiau di yma i gyd yn anfon eu cyfarchion. Cofia ni’n bersonol at bob un o'n ffrindiau acw hefyd. (3 Ioan 1:13-15)
Roedd Ioan yn awyddus i siarad â Gaius wyneb yn wyneb. Roedd o’n dymuno cael ei gofio’n bersonol i’r Cristnogion oedd yn byw yn yr un ardal â Gaius. 

Dydy caru Cristnogion eraill ddim yn hawdd bob amser! Wrth berthyn i eglwys leol mae’n rhaid delio â’r un bobl ddydd ar ôl dydd.  Wrth i ni rwbio yn erbyn ein gilydd mae’n debyg y bydd corneli pawb yn cael eu llyfnu. Dydy’r broses ddim yn un ddi-boen! 
Dangosodd Ioan yn glir fod Duw ddim eisiau llond eglwys o geffylau blaen. Dyn ni i gyd i fod yn rhan o un corff, sy’n gwasanaethu ac yn caru’n gilydd. 

Pwy bynnag sy’n dweud ei fod yn caru Duw ac eto ar yr un pryd yn casáu brawd neu chwaer, mae'n dweud celwydd. Os ydy rhywun ddim yn gallu caru Cristion arall mae’n ei weld, sut mae e'n gallu caru’r Duw dydy e erioed wedi ei weld? Dyma’r gorchymyn mae Duw wedi ei roi i ni: Rhaid i'r sawl sy'n ei garu e, garu ei gyd-gristnogion hefyd. (1 Ioan 4: 20-21)
Roedd cariad yn ganolog i fywyd Ioan. Mae’n werth i ni holi ein hunain, faint o gariad ydyn ni’n ddangos at eraill? Faint o gariad ydyn ni’n ddangos at ein cyd-gristnogion? Dydy o ddim yn bosib hoffi pawb, ond mae’n bosib caru pawb. Sut gariad ydy hwn?  Cariad sy’n dod o’r ewyllys; cariad sy’n gweithredu er lles; cariad sydd ddim yn dibynnu ar emosiwn a theimladau; cariad sy’n egwyddor ac yn orchymyn.

Dw i'n apelio atoch chi i gofio’r egwyddor sylfaenol sydd wedi bod gyda ni o'r dechrau, sef ein bod i garu'n gilydd. Ystyr cariad ydy ein bod ni’n byw fel mae Duw’n dweud wrthon ni. Dyna glywoch chi o'r dechrau cyntaf. Dyna sut dyn ni i fod i fyw. (2 Ioan 1:6)

